
Baie dankie aan lede wat reeds hul heffings rekeninge vereffen het.  Rente teen 15.5% per jaar word gehef op alle rekeninge 60 dae en ouer.  Indien u rekening voor die 10e van die volgende maand vereffen word sal die vorige maand se rente teruggeskryf word.   Volgens die Grondwet van die Genootskap moet u gelde reeds teen 30 September vereffen wees.  Daar is ongelukkig steeds 11 geregistreerde lede en 7 kommersiële lede wie se rekeninge nog nie op datum is nie.
Die Genootskap se bankbesonderhede:

Merino Landskaap Genootskap:
  Eerste Nasionale Bank

Tak:              Brandwag
Tak kode:    230137
Rekening nommer
517 2002 7460

Verwysing op inbetaling:   U van of rekening nommer

Onthou ook asseblief dat u ‘n aparte faktuur vanaf Stamboek ontvang wat u by hulle self moet vereffen. Indien u enige navrae het oor u Stamboek rekening praat met Isabel by 051 410 0900.  Stamboek het in die verlede alle dienste aan lede wie se rekeninge nog nie teen einde Oktober vereffen is nie opgeskort.  Maak dus asseblief seker dat u gelde daar betyds betaal word.  Indien u dienste by Stamboek opgeskort is, is daar ‘n fooi van R250.00 betaalbaar om weer u dienste te hervat.  Terwyl u opgeskort is kan geen oordragte, herinstellings, verslae of enige ander werk vir u stoet by Stamboek gedoen word nie.  
Ons is bewus van probleme met die posdiens, maar meeste lede het gelukkig internet verbinding.   Ons doen dus ‘n vriendelike beroep op lede wat nog nie op die fakture reageer het nie!
PRESTASIE TOETSING
Weereens ‘n versoek vanaf die Raad dat lede meer betrokke sal raak by Prestasie toetsing.  Alle lede word versoek om die volgende gewigte in te stuur:

Neem 100 dae gewig en stuur dit in (tussen dag 72 en dag 125)

Neem ‘n naspeen gewig en stuur dit in (tussen dag 180 en 240)

Onthou dat die groep diere wat ingestuur word nie meer as 60 dae in ouderdom moet verskil vir beide voorspeen en speen gewigte nie.

Kontak gerus vir Siebert Vermeulen by 082 548 4608 of siebert@studbook.co.za indien u enige navrae in die verband het.
Gewigte kan gestuur word aan smallstock@studbook.co.za of per pos na Posbus 270, BLOEMFONTEIN, 9300.  Onthou u betaal reeds vir die diens, maak dus gebruik daarvan tot voordeel van u eie stoet en die van die ras.

U sal in die toekoms slegs diere vir die Nasionale Veiling kan inskryf waarvan die nodige gewigte ingestuur is.  Moet asseblief nie die inligting na die Genootskap stuur nie, aangesien dit dan veel langer neem om by die Prestasie toetsskema uit te kom.
ADMINISTRASIE
Lede word daaraan herinner dat goeie administrasie die basis van goeie teling is.  Daarom doen ons ‘n dringende beroep op alle lede om toe te sien dat geboortes gereeld ingedien word.  U kan die geboortes elektronies stuur na  edata@studbook.co.za of per pos na  S A Stamboek, Posbus 270, Bloemfontein, 9300.  Geboortes moet volgens die Grondwet van die Genootskap binne 90 dae na die geboorte ingestuur word.  Indien ‘n lam dood gebore word moet die geboorte ook aangemeld word, sodat dit op die ooi se rekord geplaas kan word.
Indien u by Logix geregistreer is kan u al u aanmeldings van geboortes sowel as kansellasies direk op die blad doen.  Maak gerus van die fasiliteit gebruik.  Indien u nog nie geregistreer is nie doen dit by www.logix.org.za
JAARPROGRAM 2015

Laat weet asseblief indien u die datum van enige boeredag of veiling op die Genootskap se jaarprogram wil plaas.  Ons sal ook graag ‘n paar nuwe foto’s vir die kalender wil gebruik.  Stuur gerus aan ons ‘n paar foto’s.  Mens weet nooit … dalk pryk jou diere op die 2015 kalender!
INLIGTING EN WENKE

Ons gaan voort met die artikel van Dr Jasper Coetzee, Tegniese Direkteur, Voermol Voere, met u deel.  Kontak hom gerus by jasperco@iafrica.com vir meer inligting.

VOEDINGSPROGRAM VIR SKAPE EN BOKKE ONDER EKSTENSIEWE EN SEMI- INTENSIEWE TOESTANDE

7. Voeding gedurende laktasie
 

Die voedingspeil gedurende die eerste twee maande na lam moet sodanig wees dat ooie nie meer as 10% van hulle massa verloor nie. Proewe toon dat waar die ooie meer massa verloor het, hulle daaropvolgende lampersentasie tot 25 en in een geval tot 51 persentasie-eenhede laer was. Dit is toelaatbaar dat ooie in vroeë laktasie kondisie verloor solank die kondisiepunt nie laer as 2.0, maar verkieslik nie laer as 2.5 daal nie. Die doelwit moet wees dat jongooie wat vir die eerste keer lam, nie meer as 3 % en volwasse ooie nie meer as 7 % in massa gedurende die eerste twee maande van laktasie verloor nie.
 

'n Beperking van voerinname kan melkproduksie met tot 50 % verlaag. Die groei van tweelinglammers word nadelig beïnvloed indien lakterende ooie vir langer as 10 dae 'n voedingsbeperking ervaar. Melkproduksie van lakterende ooie word nadelig beïnvloed deur 'n voedingsbeperking van vier weke en geen styging in melkproduksie vind plaas nie al word ad lib-voeding na hierdie periode voorsien. Die ideaal is dat ooie na lam na groen aangeplante weiding of weimielies geskuif word. Om 'n hoë speenmassa te verseker, asook 'n hoë lampersentasie met die daaropvolgende lamseisoen, moet dieselfde deurvloeiproteïen-gebaseerde lek of volledige lammerooirantsoen wat gedurende laatdragtigheid gevoer word ook gedurende vroeë laktasie op die beskikbare weiding gevoer word. Na lam word die onderskeie laatdragtigheidsvoedingspeile van die Maxiwollekke met ± 100 g/ooi/dag verhoog terwyl volledige voere vir ooie wat onderskeidelik een- en tweelinglammers soog teen ongeveer 3 % en 4 % van liggaamsmassa gevoer word. Lakterende ooie op weimielies of mielie-oesreste met baie pitte, moet 'n spesiale lekmengsel (150 kg Voermol Landelek plus 50 kg Voermol Procon) teen 250 tot 350 g/ooi/dag gevoer word. Op staande sojahooi (ongeoeste sojabone) of op soja-oesreste met baie pitte word Voermol Molovite (200 g/ooi/dag) aanbeveel.
 

Indien ooie nie skandeer word nie, moet die soog- en droogtegniek gebruik word om droë ooie asook ooie wat gelam het, maar met stertsny geen lam soog nie, te identifiseer. Al hierdie ooie, insluitend jongooie wat die eerste keer gepaar is, moet uitgeskot word. Hierdie ooie moet verkoop word en die inkomste kan gebruik word om dragtige ooie, verkieslik dié wat met tweelinge dragtig is, in te koop. As alternatief kan droë ooie na 'n kruisteeltkudde geskuif word, maar met hulle eerste mislukking (nie 'n lam speen nie) moet hulle summier geprul word.
DIERE TE KOOP BESKIKBAAR :-   
Dirk en Bettie Badenhorst van Delareyville het sowat 100 ooie beskikbaar, waarvan sommige reeds gelam en ander dragtig is.  Kontak hulle by 082 901 1700.  

Katiba Stoet het tans ‘n aantal ramme te koop beskikbaar @ R3500 elk.  Kontak Pierre by 082 444 3814.  Diere is tans in Bethal.

.Gedagte vir die Maand
Die lewe is ‘n geskenk, ‘n heilige reis wat ons almal onderneem.  Ons moet daarom ons beste daaraan gee, en dit voluit leef!

~ Jean Calder ~

